
U IME FEDERACIJE BOSNE I HERCEGOVINE!  
 
 
Kantonalni sud u Novom Travniku, u vijeću sastavljenom od sudija Suade Kahrić, 
kao predsjednice vijeća, Katice Jozak-Mađar i Zuhdije Ćosić, kao članova vijeća, uz 
sudjelovanje Lidije Kolak, kao zapisničara, u krivičnom predmetu protiv optuženog 
Milorada Topić, zbog krivičnog djela „Ratni zločin protiv civilnog stanovništa“ iz člana 
142. stav 1. preuzetog  KZ  SFRJ u vezi sa članom 22. KZ SFRJ, po optužnici 
Kantonalnog tužiteljstva Travnik, broj: T06 0 KT RZ 0006815 12 od 23.04.2015. 
godine, koju je potvrdio sudija za predhodno saslušanje ovoga suda svojom 
odlukom, broj: 06 0 K 008233 15 Kps od 28.04.2015. godine, nakon održanog 
glavnog pretresa, dana 28.04.2016. godine u prisutnosti kantonalnog tužitelja 
Ahmeda Mešić iz Travnika, optuženog Milorada Topić i njegovog branitelja Ivice 
Dragun, advokata iz Bugojna, dana 29.04.2016. godine, u odsutnosti uredno 
obavještenog kantonalnog tužitelja Ahmeda Mešić, a u prisutnosti optuženog 
Milorada Topić i njegovog branitelja Ivice Dragun, advokata iz Bugojna, donio je i 
javno objavio slijedeću:  
 
 

PRESUDU 
 
Prema optuženom: 
 
MILORADU TOPIĆ, zvani Čiča, sin Franje i majke Serafine, rođene Crnov-Juričević, 
rođen dana 29.01.1970. godine u mjestu Pajić Polje, općina Gornji Vakuf-Uskoplje, 
nastanjen u Pajić Polje bb, općina Gornji Vakuf-Uskoplje, Hrvat, državljanin BiH, 
JMBG: 2901970191970, završio SSS, nezaposlen, srednjeg imovnog stanja, 
oženjen, otac troje, neosuđivan.  
  
 
Na temelju člana 299. tačka c) ZKP F BiH  
 
 

OSLOBAĐA SE OD OPTUŽBE 
 
 
Da bi:  
            
tokom rata u Bosni i Hercegovini i u vrijeme oružanog sukoba između jedinica HVO-a 
i ARBiH na području Gornjeg Vakufa-Uskoplja, kao pripadnik HVO VP 6231 Bugojno, 
i to Jedinice za posebne namjene „Garavi“, zajedno sa drugim nepoznatim 

pripadnicima HVO-a, postupao suprotno pravilima zajedničkog člana 3. Ženevske 
konvencije o zaštiti civilnog stanovništva od 12.08.1949. godine i odredbama člana 4. 
stav 1. i 2. tačka a) Dodatnog protokola II uz Ženevske konvencije o zaštiti žrtava 
nemeđunarodnih oružanih sukoba od 8. juna 1977. godine, pa je tako : 
 
Neutvrđenog dana tokom januara mjeseca 1993. godine nakon što su Sulejman 
Duratbegović i Ferida Bektaš kao pripadnici saniteta ARBiH zarobljeni od strane 
pripadnika HVO na vojnom punktu koji je bio pod kontrolom HVO i nakon što su 
zarobljeni sprovedeni u prostorije Osnovne škole u Pajić Polju, općina Gornji Vakuf-
Uskoplje, iz prostorije gdje su bili zatvoreni zajedno sa Mustafom Karalićem i 
Ahmetom Karalićem, izveden je Sulejman Duratbegović od strane dva maskirana 
pripadnika HVO na hodnik, da bi ga potom Milorad Topić zvani Čiča, koji je stajao na 
hodniku ugurao u drugu prostoriju i krenuo ga tući vičući “Kako tuče ustaša”, udarivši 
ga nogom u glavu od čega je Sulejman Duratbegović pao na pod, da bi se potom i 
drugi nepoznati vojnici pridružili i zajedno sa Miloradom Topićem zvanim Čiča 
nanosili povrede Sulejmanu Duratbegoviću, udarajući ga nogama i rukama po 
čitavom tijelu, razbijali mu flaše od tijelo i od glavu, što je kod Sulejmana 
Duratbegovića ostavilo ožiljak u predjelu glave, te se koristili stolicama i dijelovima 
stolova, da bi mu nanosili povrede po čitavom tijelu, od kojih povreda je Sulejman 
Duratbegović bio sav crn, otečen i u velikim bolovima. 
 
Dakle, kršeći pravila međunarodnog humanitarnog prava, nečovječno postupao, 
nanosio velike patnje ili povrede tjelesnog integriteta ili zdravlja civila. 
 
Čime bi počinio  krivično djelo  “Ratni zločin protiv civilnog stanovništa” iz člana 142. 
stav 1. preuzetog  KZ  SFRJ u vezi sa članom 22. KZ SFRJ 
 
Na temelju člana 203. stav 1. Zakona o krivičnom postupku Federacije Bosne i 
Hercegovine troškovi krivičnog postupka koji se odnose na krivično pravne radnje 
ove presude padaju na teret budžetskih sredstava. 
 
Na temelju odredbi člana 212. stav 4. Zakona o krivičnom postupku Federacije 
Bosne i Hercegovine oštećeni Sulejman Duratbegović se sa imovinsko pravnim 
zahtjevom upućuje na građansku parnicu. 
 
 
 
Zapisničar                                                                                      Predsjednica vijeća 
Lidija Kolak                                                                                          Suada Kahrić 
 
 
 


